
SHKENCËTAR DHE PERSONALITET I GJITHANSHËM

Fehmi Agani, „VEPRA 1 - 8“, botoi Shtëpia Botuese „DUKAGJINI“, Pejë 2002.
Botimin e përgatitën

akademik Rexhep Ismajli dhe Eqrem Basha,
(korpusi prej 8 librave ka 3261 faqe).

Shtëpia Botuese Dukagjini në Pejë ka konkretizuar njërin nga projektet më të
rëndësishme në fushën e mendimit sociologjik dhe politik që ka realizuar dikush pas
përfundimit të luftës në Kosovë. Realizimi i veprave të prof. Fehmi Aganit në tetë
vëllime me 3261 faqe është një korpus, punë kolosale që e nderon jo vetëm botuesin
por përgjithësisht Kosovën dhe hapësirën shqiptare. Botimi në tetë vëllime i
shkrimeve “të këtij dijetari, veprimtari, politikani dhe personaliteti të shquar të kulturës dhe
të jetës shoqërore shqiptare”, me rastin e 70-vjetorit të lindjes, ishte padyshim një punë e
madhe që e nderon Korporatën dhe Shtëpinë Botuese “Dukagjini” në Pejë.

Ardhja e Fehmi Aganit në letrat shqipe lidhet drejtpërdrejt me periudhat më të
rënda që ka përjetuar Kosova, atëherë kur kuadrot e para po specializoheshin
pikërisht në Universitetin e Beogradit si njëra nga qendrat më antishqiptare, ku kanë
buruar dhe buronin të gjitha projektet dhe elaboratet e shovinizmit serb. Fehmi Agani
u diplomua në vitin 1959 në filozofi, pranë Fakultetit Filozofik në Universitetin e
Beogradit, kurse në vitin 1965 po pranë këtij universiteti do të mbrojë tezën e
magjistraturës në shkencat politike. Ishte kjo periudhë e ashpër kur Fehmi Agani vinte
në jetën publike, përkatësisht në letrat shqipe dhe kjo lidhet me kohën kur
radikalizmi serb ishte në kulmin e ofensivës vepruese. Një vit më vonë në kreun e
federatës Jugosllave do të fillojnë ndryshime, dhe këto ndryshime vinin më shumë
për të krijuar alibi (qoftë kjo edhe formalisht), për të rritur reitingun politik dhe
diplomatik në Evropën Perëndimore dhe në Amerikë. Madje jo pak është
propaganduar se Jugosllavia mund të merret edhe si shembull për rregullimin e
statusit të kombeve dhe pakicave në këtë shtet, atëherë kur u gjet një nocion juridik
për të lënë zgjidhjen e çështjes shqiptare pezull duke ia përcaktuar fatin e
“kombësisë” që nuk përcaktonte statusin e kombit në Federatën Jugosllave, por lihej
përshtypja se shqiptarët kishin një tretman të mirë dhe se pozita e tyre juridike ishte
zgjidhur. Në përvijim të kohërave do të vërehet se çështja shqiptare në Federatën
Jugosllave ka qenë një çështje e ngatërruar dhe pikërisht ky status i papër-caktuar
(pra i kombësisë), do t’i lë pezull shumë çështje që kanë të bëjnë me zhvillimet e
gjithmbarshme dhe të përcaktimit të pozitës kushtetuese dhe juridike në
juridiksionin në mes Federatës multietnike (e cila edhe ashtu dominohej nga
hegjemonizmi serb), dhe të Republikës së Serbisë që udhëhiqej po nga ky
radikalizëm.

Në këto fërkime shoqërore e politike do të sendërtohen konturet e angazhimeve
politike e sociologjike të prof. Fehmi Aganit, i cili me kalimin e kohës do të bëhet
burim i ideve dhe i nxitjeve në fushën e politikës dhe të të drejtave shqip-tare në
Kosovë dhe më gjerë. Pastaj, të gjitha zhvillimet politike, kulturore dhe arsimore në
Kosovë do të lidhen ngushtë me personalitetin e Aganit, me njeriun që ndikoi
dukshëm në përmirësimin e statusit juridik, duke ndikuar drejtpërdrejt edhe në
vetëdijen nacionale te breza të tërë krijuesish, studiuesish e shkencëtarësh shqiptarë.

Fehmi Agani mbetët strumbullari i të gjitha qëndresave dhe i kahes së veprimit
shqiptar, përkatësisht, ai që përkufizoi nocione dhe ideatori i programeve nacionale e
politike për zgjidhjen përfundimtare të çështjes shqiptare në Kosovë dhe
përgjithësisht në hapësirën jugosllave. Gjatë gjithë jetës së tij, (përveç në procesin
edukativo arsimor, sidomos në atë universitar), ai do të ushtrojë funksione drejtuese
nëpër institucione shkencore e hulumtuese të Kosovës dhe do të ndikojë me diturinë
dhe shkencën e tij. Ai, në vitin 1967 ishte zgjedhur drejtor themelues i Institutit
Albanologjik në Prishtinë, ku do të luajë rol me rëndësi jo vetëm në mbajtjen e
simpoziumeve por në orientimin profesional, shkencor e kombëtar të këtij
institucioni. Pra, të gjitha angazhimet e profesor Fehmi Aganit do të jenë të orientuara
në përgatitjen e kuadrove dhe në orientimin e tyre për të ndërtuar një strategji e cila
kurdoherë do t’i mbrojë interesat e popullatës shqiptare.

Profesor Fehmi Agani, në vitin 1965, ka magjistruar në Universitetin e Beogradit në
shkencat politike, pra në kohërat më të zeza, përkatësisht vetëm një vit para se të
binte klani unitarizmit serb në krye me Aleksandër Rankoviqin, kurse në vitin 1973
mbron disertacionin në Universitetin e Kosovës në Prishtinë me temën „Partitë dhe
grupimet politike në Shqipëri gjatë Luftës së Dytë Botërore (1939 - 1945)“, përkatësisht
vetëm një vit para ndryshimeve kushtetuese dhe pikëpa-mjeve pak më liberale që
përjetoi Kosova në vitin 1974.

Duke u bazuar edhe nga një shënim i redaksisë së botimit të kompletit të veprave,
Fehmi Agani ka qenë i detyruar a përkthejë disertacionin fjalë për fjalë edhe në
gjuhën serbishte, për zyrtarët e politikës serbe në Kosovë. Pra, ishin këto vetëm dy
raste sa për ilustrim dhe për të tërhequr paralele mes periudhave të tendosura, por
veprimtaria e prof Aganit, ashtu sikurse edhe jeta e tij ishte e sendërtuar mbi këso
kundërthëniesh dhe konfliktesh shtetërore. Kuptohet, herë më të ashpra e herë më
pak tolerante, por gjithsesi aparati shtetëror e kishte në shënjestër, prandaj e mbante
nën vëzhgim të plotë sidomos pas Pranverës Kosovare të vitit 1981, por atë e
përcollën vazhdimisht edhe gjatë ndryshimeve kushtetuese të vitit 1989, edhe pas
themelimit të Lidhjes Demokratike të Kosovës, edhe gjatë të gjitha bisedave
diplomatike, qofshin këto në Kosovë apo të mbajtura diku jashtë. Pra, edhe në
Rambuje, dhe sidomos pas kthimit nga Rambujeja në Kosovë e deri në çastin e
ekzekutimit më 6 maj 1999. Por, për shumë kënd dihen zhvillimet dhe ndryshimet
shoqërore politike në vitet e 70-ta, si dhe përgjimet e sigurimit shtetëror që bënte
kundër inteligjencies shqiptare.

Kjo gjendje ndryshoi me eskalimin e represionit serb mbi Kosovë në vitin 1981,
por në këto rrethana tendosjesh, roli i profesor Aganit do të jetë ai që do të ndikojë
drejtpërdrejt në vetëdijesimin e shoqërisë shqiptare në përgjithësi, por personaliteti i
tij në përmasa madhështore dhe roli i tij në rrjedhat e zhvillimeve politike do të
triumfojë dhe ka pasur ndikim të veçantë sidomos në vitet e nëntëdhjeta.

Ndikimi i prof. Fehmi Aganit në rrjedhat shoqërore e politik të Kosovës ishte i
madh. Ai mori pjesë në sajimin dhe përpilimin e akteve më të larta shtetërore të
Kosovës siç janë: Deklarata e shpalljes së pavarësisë së Kosovës më 2 korrik 1990,
Kushtetuta e Republikës së Kosovës e shpallur më 7 shtator në Kaçanik 1990, referendumi për
pavarësinë e Kosovës i mbajtur më 30 shtator 1991, etj.

Ai u konsultua edhe për themelimin e Ministrisë së Mbrojtjes dhe formacioneve
të tjera ushtarake që vepronin apo duheshin të vepronin në Kosovë.

Create PDF with PDF4U. If you wish to remove this line, please click here to purchase the full version

http://www.pdfpdf.com


Akademik Fehmi Agani, nga ata që e penguan dhe e ndëshkuan tërë jetën u
ekzekutua më 6 maj 1999, por edhe pse ky shkrim ka karakterin thjeshtë letrar nuk
mund të kapërcehet pa u evidentuar fakti se si ka mundur deri më tashti vrasja e tij
të mos hulumtohet pak më profesionalisht nga vendorët dhe të studiohen rrethanat
që quan në likuidimin e tij fizik, ndonëse ka gjëra që duhet hulumtuar në mënyrë
profesionale nga institucionet kompetente për këto çështje.

Po ashtu, brengosës del edhe oportunizmi i ndërkombë-tarëve të cilët nuk kanë
shprehur asnjë gatishmëri për t’u marrë profesionalisht për t’u ndriçuar rrethanat në
të cilat u vra akademik, prof. dr. Fehmi Agani.

Vrasjet e njerëzve eminent, publik, kulturor she shken-corë shqiptarë, nuk kanë
qenë dhe as nuk janë rastësi, ato ishin të planifikuara dhe bëheshin mbi një strategji
të caktuar për të dobësuar mendimin e mirë, për të penguar Lëvizjen e re Kombëtare
të Kosovës, në të cilën rol të veçantë kishte prof. Fehmi Agani, i cili ishte promotori i të
gjitha këtyre zhvilli-meve për sendërtimin e ëndrrës shekullore, për liri dhe pavarësi
të Kosovës.

Ndonëse, jemi te vepra e prof. Fehmi Aganit, po rikthe-hemi në temë. Ardhja
tashmë e kompletit të veprave prej tetë vëllimesh që kapin një volum rreth 3260 faqe
në një kohë kur shoqëria kosovare po prosperon drejtë një të ardhme më të avancuar
dhe në rrethana krejtësisht të reja, jo vetëm që dëshmon për angazhimin e
vazhdueshëm dhe të pandër-prerë të profesor Aganit por hapë perspektivë të re në
qasjen e problemeve shqiptare ku studiuesi i ri patjetër duhet të rikthehet dhe t’iu
referohet pikëpamjeve dhe koncepteve të profesor Aganit, nocione këto të cilat duhet
t’i avancojë, t’i përparojë dhe natyrisht t’i përshtat në varshmëri të kohës dhe t’i vejë
në shërbim të interesit kosovar!

Ardhja e veprave të tija, pikërisht në rrethanat e tanishme kur Kosova duhet të
zgjedh rrugën e vet për përcaktimin e pozitës juridike jo vetëm në hapësirën
ballkanike por për të përcaktuar statusin e saj edhe në Bashkësinë Evropiane,
dëshmon se sajuesit do të kenë pasur parasysh nevojën e madhe që kanë studiuesit,
politikanët dhe diplomatët e rinj për ide dhe vizione në këtë fushë, gjë që në veprat e
profesor Aganit do të gjejnë me bollëk sepse aty ka ide, lëndë dhe brumë shkencor të
mjaftueshëm.

Sado që ky shkrim, më shumë i karakterit eseistik mbi konceptet politike dhe të
angazhimit të profesor Fehmi Aganit, është i motivuar nga botimi i kompletit të
veprave të tij në tetë vëllime, jam i vetëdijshëm se nuk rrumbullakon ndonjë shkrim
kritik as për së afërmi për tërë veprimtarinë që është sajuar brenda këtyre veprave.
Prandaj, e shoh të udhës më shumë të përqendrohem në brendinë e veprave të
Aganit. Thjeshtë, të bëj një shërbim modest informativ në dobi të mendimit të mirë
dhe tërë asaj veprimtarie që radhitur brenda korpusit në fjalë, punë dhe angazhime
që i ka bërë për katër dekada profesor Agani, të cilat në një masë të madhe tani gjinden
në duart e lexuesit.

Fehmi Agani: VEPRA 1 – “ NË RRJEDHA TË MENDIMIT SOCIOLOGJIK”, 375 faqe.
ISBN 9951-05-000-X; ISBN 9951-05-001-8.

Vepra e parë: “NË RRJEDHA TË MENDIMIT
SOCIOLOGJIK”, hapet me një shënim të këshillit botues i cili
ka shpjeguar angazhimin e tyre për kompletimin e veprave të
profesor Aganit, si dhe kanë sqaruar konceptimin e veprave si
një tërësi e botimeve të veçanta të Shtëpisë Botuese
“Dukagjini” në Pejë, ndërsa Këshilli Botues ka këtë përbërje:
Eqrem Basha - shkrimtar, Rexhep Ismajli – studiues dhe kryetar
i Akademisë së Shkencave dhe Arteve të Kosovës, Shkëlzen
Maliqi - analist dhe dr. Hivzi Islami - demograf dhe njëherit
profesor universitar. Botimin e kanë përgatitur Rexhep Ismajli
dhe Eqrem Basha.

Vepra e parë e këtij kompleti shoqërohet me parathënien e
akademik Rexhep Ismajlit me titull: “MENDIMTAR DHE PERSONALITET I
INTEGRUAR DHE KOHERENT”, dhe merret me jetën dhe krijimtarinë e profesor
Fehmi Aganit në përvijim kohërash. Me vizionin e tij dhe me ndikimin jo vetëm të tij
por edhe të veprës në rrjedhat e kohës. Me rolin e Fehmi Aganit në jetën publike të
Kosovës, me anën hulumtuese të tij, me detyrat dhe ushtrimet profesionale për gjatë
katër dekadave të veprimtarisë publike, gjë që ka ndikuar drejtpërdrejt në orientimin
e lexuesit duke e ngacmuar atë për të gjurmuar edhe më tej. “Prej veprës së Fehmiut
duhet të nxirret mësimi”, ka thënë akademik Rexhep Ismajli, dhe padyshim vepra e tij
do të mbetet një strumbullar ku duhet të drejtohemi dhe jo vetëm kaq por të nxjerrim
mësime nga e kaluara e mundimshme për të tashmen e domosdoshme në mënyrë që
të ndërtojmë të nesërmen e ëndërruar.

Në veprën “Në rrjedha të mendimit sociologjik”, të prof. Aganit, e cila ka qenë
botuar në vitin 1990 nga NGBSH “Rilindja” në Prishtinë, merret me “mendimin
shoqëror e politik në lashtësinë greke”, merret me “enigmën Makiaveli” si dhe me teori të
ndryshme duke trajtuar edhe pikëpamje të filozofëve të vjetër në mesin e të cilëve
shquhen: Tomas Hobz, Zhan Zhak Ruso, Ogist Kont, Robert Michels, Karl Marx, M.Veber,
Emile Durkheim etj. Po ashtu në këtë vepër, profesor Agani ka trajtuar edhe “mendimin
shoqëror të Revolucionit Francez” etj. Vepra ka gjithsejtë 375 faqe, kurse studimet janë
pajisur me shënimet përkatëse të cilave u është referuar autori, e që janë vendosur si
fusnota nëpër faqet e librit.

Create PDF with PDF4U. If you wish to remove this line, please click here to purchase the full version

http://www.pdfpdf.com


Fehmi Agani: VEPRA 2 – “PËR SHOQËRINË CIVILE”, 410 faqe. ISBN 9951-05-000-
X;

ISBN 9951-05-002-6.

Vepra e dytë, “PËR SHOQËRINË CIVILE”, niset me dy
shkrime të kësaj natyre. I pari është “Vështrim rreth shoqërisë
civile”, që është botuar në revistën “Thema” nr.14, Prishtinë
1996, dhe shkrimi i dytë “Toleranca dhe konfliktet shoqërore”, i
botuar një vit më vonë, po ashtu në revistën “Thema” në
Prishtinë.
Në kapitullin “Nga mendimi socio-logjik” janë përfshirë shkrimet
“Universaliteti i lirisë dhe individualiteti si begati e zhvillim të Xhon
Stjuart Mill”, “Tomas Mori, utopia, utopizmi”, “Marksi dhe
sociologjia politike” dhe studimi “Ideologjitë e reja konservatore e të
djathta”. Në kapitullin “Për politikën dhe dijen” janë përfshirë
studimet: “Rreth lëndës së sociologjisë politike”, “Vështrim rreth

ideologjisë dhe politikës”, “Politika e kulturës dhe kultura politike” si dhe studimi “Politika
dhe shkenca e politikës”. Në vazhdim të librit është botuar “Sociologjia”, tekst për
shkolla të mesme hartuar nga dr. Fehmi Agani dhe dr. Agim Hyseni, që e ka botuar Enti
i Teksteve dhe i Mjeteve Mësimore i Kosovës në Prishtinë në vitin 1996 dhe është
ribotuar në vitin 2001, libër ky që është përdorur si tekst bazë për mësimin e lëndës
së sociologjisë nëpër shkollat e Kosovës, kurse në fund të saj kanë dhënë faksimilet e
dorëshkrimit të programit të ri të lëndës së sociologjisë për shkollat e mesme që e
kishte hartuar për të gjallë F.Agani, i gjetur në dokumente të tjera, por gjithsesi për
shkak të rrethanave nuk është publikuar për të gjallë të tij.

Si tërësi e mendimit sociologjik, libri i dytë “Për shoqërinë civile” është një nga
veprat më të suksesshme që e ka shkruar profesor Agani në fushën e sociologjisë. Kjo
vepër ka dalë e përkryer dhe shërbyese qoftë si studim, qoftë si konceptim qoftë si
përmbajtje dhe natyrisht, i dobishëm për studiuesit e kësaj fushe. Edhe ky libër është
i pajisur me shënimet përkatëse të cilat në fund të faqes regjistrohen në formë të
fusnotave dhe e plotësojnë edhe më shumë anën shkencore të librit.
Libri i ka 410 faqe.

Fehmi Agani: VEPRA 3 – “DEMOKRACIA, KOMBI, VETËVENDOSJA”, 376 faqe.
ISBN 9951-05-000-X;
ISBN 9951-05-003-4.

Në veprën e tretë “DEMOKRACIA, KOMBI,
VETËVENDOSJA”, janë përfshirë, kryesisht shkrimet
studimore të profesor Aganit që kanë të bëjnë me demokracinë,
me çështjen kombëtare dhe vetëvendosjen e parë në prizmin e
perspektivës dhe interesit shqiptar. Në këtë vepër janë
përfshirë shkrimet të cilat kanë të bëjnë me aspektin e
vetëvendosjes, përkatësisht me nocionin “Kombi”, si dhe për
pakicat kombëtare dhe e drejta e tyre për vetëvendosje, sipas
“argumentimit dikotomik”, pastaj studimi: I. “Sundues dhe të
sunduar”, II. “E drejta themelore kolektive”, (a). “Vetëvendosja dhe

vullneti i lirë”, (b). “Integriteti territorial dhe e drejta e barabartë e vetëvendosjes”, dhe III.
“Shqiptarët, Kosova dhe vetëvendosja” duke i zbërthyer në mënyrë analitike, e duke i
plotësuar me argumentin shkencor të gjitha çështjet që kanë të bëjnë me zgjidhjen e
shumë problemeve të ngatërruara në hapësirën ballkanike.

Ndër trajtimet interesante që janë përfshirë në veprën e tretë të profesor Aganit
janë edhe shkrimet për Konferencën e Bujanit, rreth marrëdhënieve jugosllavo -
shqiptare gjatë Luftës së Dytë Botërore, Kosova si faktor stabiliteti në relacionet
ndërballkanike, rreth zgjedhjes së mundshme paqë-sore të krizës së Kosovës etj.
Kurse në vazhdim, shkrimet që kanë të bëjnë me “Dimensionet ndërkombëtare të
çështjes së Kosovës”, “Zgjidhja për Kosovën në bazë të parimit demokratik të vetëvendosjes”,
“Për një zgjedhje të drejtë e të plotë të çështjes së Kosovës”, „Vështrim mbi programin e
sotëm kombëtar të shqiptarëve“, „Kosova në Tryezën e New Yorkut“ etj.

Në veprën e tretë të opusit krijues të akademik Fehmi Aganit janë përfshirë disa
nga intervistat e prof Aganit të botuara në: „Rilindja“ 1990, „Dielli“ 1991, „Shkëndija“
dhjetor 1990. “Flaka“ 15.10.1994 etj. si dhe disa trajtesa të botuara te „Zëri“ në
Prishtinë. Vend të veçantë në këtë vepër zënë studimi përkitazi me nacionalizmin
dhe fashizmin duke qitur në pah vizonin e tij prej një dijetari të pazëvendësueshëm.
Por, ajo që bie në sy në këtë vepër janë edhe një mori shkrimesh të pa publikuara,
apo aso më pak të njohura të cilat janë konceptuar dhe radhitur në mënyrë
profesionale duke ia shtuar vlerat librit, duke e bërë atë më përmbajtjesor dhe më të
dobishëm për studime në këtë fushë dhe posaçërisht për çështjen shqiptare dhe të
Kosovës në veçanti.
Vepra e tretë, „Demokracia, Kombi, Vetëvendosja“ i ka 376 faqe.

Fehmi Agani: VEPRA 4 – “PARTITË DHE GRUPET POLITIKE NË SHQIPËRI
GJATË LUFTËS SË

DYTË BOTËRORE (1939 - 1945)“, 486 faqe.
ISBN 9951-05-000-X; ISBN 9951-05-004-2.

Vepra e katërt e profesor Aganit „PARTITË DHE GRUPET
POLITIKE NË SHQIPËRI GJATË LUFTËS SË DYTË
BOTËRORE (1939 - 1945)“, në të vërtetë është teza e tij e
disertacionit për titullin doktor i shkencave sociologjike në
Fakultetin Filozofik të Universitetit të Prishtinës e mbrojtur në
vitin 1973, para komisionit: prof. dr. Ali Hadri, prof. dr. Ali Dida
dhe prof. dr. Gazmend Zajmi. Sipas shënimit të redaksisë thuhet
se „nga ky dorëshkrim Fehmi Agani me të gjallë të vet ka botuar
vetëm dy kapituj“, prandaj libri si tërësi është përgatitur në saje
të dorëshkrimit të disertacionit që është punuar në mes viteve
1969 - 1972 dhe si dorëshkrim mban vulën e kohës, shprehë
shkallën e njohurive të arritshme atëherë. Me publikimin e

veprës „Partitë dhe grupet politike në Shqipëri gjatë Luftës së Dytë Botërore (1939 - 1945)“,
vizioni i prof. Fehmi Aganit vetëm sa merr atë kuptimin e një gjenialiteti dhe shpreh
edhe më tej atë figurën koherente, i cili gjatë gjithë jetës gjërat i ka marrë me ngadalë
dhe i ka trajtuar në mënyrë të qetë duke mos lejuar që mbi parimin shkencor të

dominojnë emocionet e çastit. Si do që të jetë, mendojmë se libri begaton edhe më
shumë diapazonin e njohurive të profesor Aganit, dhe mbi të gjitha, libri duhet
rilexuar duke i marrë parasysh rrethanat e kohës, ndikimin e politikës edhe në jetën
shkencore si dhe raportet e ngrira në relacionin Kosovë - Shqipëri, por mendimi i
komisionit botues se vepra „ka ide që jetojnë përtej kohës përkatëse“ është konstatim i
qëlluar dhe mjaft evident për rastin në fjalë.

Vepra e katërt e këtij korpusi është një studim voluminoz, konciz dhe serioz që
nxit kuriozitetin e lexuesit që të merret edhe në këtë kohën e vizioneve të reja me
leximin e saj. Por, vlerat e librit marrin përmasa edhe më të mëdha kur tani lexohet
duke i pasur parasysh edhe kontekstin kohor kur është shkruar dhe sidomos
mbretërimin e rrethanave shoqërore e politike dhe të raporteve të ngrira në
relacionin Prishtinë - Tiranë. Aq më tepër, kur dihet se deri në atë kohë nuk është
bërë ndonjë studim i këtij lloji dhe nuk e di nëse edhe më vonë nga dikush është bërë
ndonjë studim për rapo- rtet dhe rivalitetet e partive politike të një vendi të cilat e
kanë udhëhequr luftën drejt një triumfi përfundimtar e aq më pak për ato në
Shqipëri.

Përveç shënimit hyrës të autori të vënë në fillim, studimi është ndarë në pesë
kapituj të veçantë: Në kreun e parë, prof. Agani merret kryesisht me „Kushtet shoqërore
dhe ekonomike si dhe marrëdhëniet politike dhe zhvillimi i Shqipërisë deri më 1939“,
periudhë që nis me kohën kur Shqipëria bëhet shtet i pavarur, përkatësisht flet për
„Luftën për rifitimin e pavarësisë“, me zhvillimet politike, ekonomike dhe të
marrëdhënieve italo - shqiptare e deri në lindjen e grupeve të para komuniste.

Të gjitha njohurit e veta prof. Agani i ka vendosur mbi parimin shkencor duke e
favorizuar mendimin pozitivë të asaj kohe, me që rast ka vlerësuar pozitivisht të
gjitha ecurit për progres, politik, arsimor në kontekstin e zhvillimeve të
gjithmbarshme ballkanike dhe ato botërore.

Në kreun e dytë, kryesisht merret me „Okupimin e Shqipë-risë, sistemin okupues dhe
institucionet politike të okupacionit“, duke u nisur që nga pushtimi i Shqipërisë më 7
prill 1939, pastaj për gjendjen ekonomike të vendit në kohën e okupimit, partitë e asaj
kohe, qeveritë në periudhën italiane të pushtimit dhe përfundon me „periudhën e
pushtimit gjerman“.

Të gjitha këto zhvillime u bënë në rrethana trysnish e pushtimesh të cilat do të
reflektohen edhe në zhvillimin ekonomik, politik dhe diplomatik të Shqipërisë.

Kreu i tretë merret me „Partinë Komuniste të Shqipërisë“, me krijimin e saj, me
forcimin dhe zhvillimin ideo - politik dhe organizativ, konferencat e saja, konfliktet
dhe luftërat politike në mes partive shqiptare, përkatësisht qëndrimet e PKSh ndaj
partive dhe grupimeve të tjera si dhe mbyllet me marrëdhëniet ndërkombëtare e
ndërpartiake të PKSh-së me vendet dhe partitë aleate.

Në kreun e katërt, kryesisht flitet për „Ballin Kombëtar“, është trajtuar emri dhe
karakteri i kësaj organizate, pastaj me gjenezën, formimin dhe përbërjen e Ballit
Kombëtar etj. Për bazat dhe zhvillimin ideor, politikën organizative si dhe mbyllet
me qëndrimet e „Ballit Kombëtar“ ndaj luftës dhe forcave të tjera relevante. Ndonëse
është folur shkurt dhe në kontekstin e zhvillimeve politike të kohës, prof. Agani ka
arritur të jap ide dhe pikënisje interesante gjë që ia shton vlerën e njohjes, mendimit
të tij socio - politik.

Kreu i pestë i kushtohet „Legalitetit“, dhe në pika të shkurtra autori ka shpjeguar
emrin, gjenezën dhe karakterin e Legalitetit si parti politike, strukturën organizative

dhe orientimet politike të saj. Sado që në mënyrë sipërfaqësore është trajtuar
Legaliteti si parti politike, ka shënuar një guxim politik për prof. Aganin për t’a
radhitur si njërën nga mundësit e pluralizmit të kohës në atë vend.

Pas këtij kreu, në pesë faqe në vazhdim prof. Agani ka sjellë përfundime të
caktuara të cilat i ka shprehur në formë përfundimesh duke bërë me dije se „trajtimi i
grupacioneve të Ballit Kombëtar e të Legalitetit si parti politike, që, mendojmë, për herë të
parë u zhvillua me konsekuencë në këtë punim, jo vetëm që i përgjigjet në mënyrë më adekuate
qenies së vërtetë objektive politike të tyre, por ofron mundësi më të mëdha që të kuptohet në
mënyrë më të plotë determinizmi shoqëror, fizionomia klasore, orientimi politik, struktura
organizative dhe funksionimi i tyre“, (vepra në shqyrtim faqe 475).

Në fund të librit (në tetë faqet në vazhdim), është dhënë literatura e përdorur,
shtypi në Shqipëri, si dhe lënda arkivore. Vepra e katërt „Partitë dhe grupet politike në
Shqipëri gjatë Luftës së Dytë Botërore (1939 - 1945)“, është në vazhdën e veprave të
realizuara prej tetë vëllimesh të veprave të profesor Fehmi Aganit dhe i ka 486 faqe.

Fehmi Agani: VEPRA 5 – “SINDIKATAT
GJERMANE dhe shkrime të tjera“, 304 faqe.
ISBN 9951-05-000-X; ISBN 9951-05-005-0.

Vepra e pestë „SINDIKATAT GJERMANE dhe shkrime të
tjera“, ndahet në dy pjesë. Pjesa e parë dhe më e rëndësishmja
e këtij libri përbëhet nga studimi „Format dhe shkalla e
bashkëvendimmarrjes të punëtorëve gjermanoperëndimorë në
drejtimin e ndërmarrjeve“, me të cilën prof. Fehmi Agani në
vitin 1965 në Universitetin e Beogradit e ka mbrojtur titullin
„Magjistër i shkencave politike“. Ndonëse kjo temë është botuar
në serbokroatisht në tri pjesë dhe në revista të ndryshme,
përpiluesit iu kanë përmbajtur versionit të botuar, sigurisht
duke pasur parasysh në ndryshimet eventuale në të cilat ka
ndërhyrë autori për të gjallë të tij.

Studimi i prof. Aganit me të cilin ka mbrojtur titullin
shkencor në shkencat politike ndahet në tre pjesë: I. „Mekanizmi institucional i
bashkëvendimmarrjes punëtore në Republikën Federale të Gjermanisë“, II. „Tradita e
pjesëmarrjes punëtore në udhëheqjen e prodhimit në Gjermani dhe përcaktimi ligjor i bashkë-
vendimmarrjes në RFGj“, dhe III. „Bashkëvendimmarrja punëtore në RF të Gjermanisë –
synimet dhe realizimet“. Ndërsa në kapitullin shkrime të tjera janë përfshirë tre
studime të Aganit mbi Shqipërinë: 1. „Shqipëria“, 2. „Shqipëria 1965“ dhe 3. „Nji
vështrim rreth proceseve shoqnore - politike dhe ekonomike në Shqipni më 1966“. Këto
studime të prof. Aganit mbi Shqipërinë dhe zhvillimet ekonomike dhe politike të asaj
kohe, janë tema të trajtuara mirë dhe me të dhëna të kompletuara. Kjo gjë është

domethënëse kur kuptohet se prof. Agani, studimin e ka bazuar ekskluzivisht në
shtypin dhe literaturën e kohës që botohej në Shqipëri.

Jo vetëm këto tri tema, por e gjithë vepra ka pasur qasje objektive dhe mjaftë
reale me zhvillimet politike e ekono-mike në Shqipëri, të cilat i ka bërë në kontinuitet,
studime këto që do t’i pasurojë dhe do t’i kurorëzojë me disertacionin e vitit 1973 kur
do të marrë titullin doktor shkencash në Universitetin e Prishtinës.

Në veprën e pestë të prof. Fehmi Agani janë përfshirë edhe disa studime mjaftë me
interes. Njëri ndër ta është ai përkitazi me regjistrimin e popullsisë në Kosovë, çështje
kjo që vazhdimisht ka qenë kontestuese. Ky studim i përket vitit 1971, përkatësisht
kohës kur është përmirësuar logjika e regjistrimit dhe kur këtë regjistrim në masë të
madhe e kanë udhëhequr shqiptarët, por paraqitja tabelore e regjistrimit të vitit 1971
dhe krahasimi që i bënë me vitin 1961, vë në pah parregullsi të theksuara dhe është
me interes edhe sot të studiohen këto maliverzime të asaj kohe, pavarësisht nga ajo
se prof. Agani i ka thënë qysh në atë kohë, madje duke i bërë publike si punime
shkencore. Po me aq interes janë prezantuar edhe kumtesat e prof Aganit në
Konferencat e Studi-meve Albanologjike të mbajtura në janar e prill të vitit 1968, si
dhe parathënia e bërë për librin e prof. dr. Hivzi Islamit „Dimensioni demografik i
çështjes së Kosovës“, shkrimi „Viti 1981“ është një uverturë, kurse libri mbyllet me
shënimin: „In memoriam, Akademik Gazmend Zajmi (1936 - 1995)“.

Vepra e pestë i ka 304 faqe dhe është i pajisur me shënimet përcjellëse dhe
materiale të shfrytëzuara nga autori dhe janë shënuar në formën e fusnotave.

Fehmi Agani: VEPRA 6 – “GJUHA E DHUNËS DHE ZËRI I ARSYES“ (Analiza,
vlerësime, komente), 437 faqe.

ISBN 9951-05-000-X; ISBN 9951-05-006-9.

Shkrimet e përfshira në Veprën e gjashtë janë shkrimet më
të njohura për lexuesin, sepse ato janë të shkruara pas viteve të
nëntëdhjeta, përkatësisht nga muaji janar 1994 e deri në gusht
të vitit 1996. Me përjashtim të shkrimit të parë, të gjitha janë të
botuara te javorja „Zëri“ në Prishtinë. Libri nis me shkrimin
„Tronditja e sundimit autokratik“, botuar në revistën “Shkëndija”
në mars të vitit 1991, në të cilën prof. Agani ka shpjeguar se
„Kriza në Serbi është epiqendër e krizës jugosllave“, duke zhveshur
demagogjinë e sistemit serb, tendencat hegjemoniste dhe
pikëpamjet serbe. Më pas, është botuar edhe një analizë e prof.
Aganit te Javorja „Zëri“ e datës 24 tetorit 1992, në të cilën
shpjegon takimet dhe bisedat si dhe tendencat dhe mundësitë

e interpretimit të këtyre takimeve duke i zhveshur qëllimet hegjemoniste të politikës
serbe.

Të gjitha shkrimet vijuese që zënë fill në muajin janar 1994, kanë një vijimësi të
përhershëm, me ndonjë ndërprerje eventuale. Gjatë vitit 1994, te javorja „Zëri“
profesor Agani ka arritur t’i publikojë 24 shkrime, analiza dhe komente të tija të cilat

lidhen me zhvillimet e asaj kohe. Shkrimet e botuara gjatë vitit 1995, në këtë vepër
janë të përfshira diku 30 shkrime dhe trajtesa, kurse deri në muajin gusht 1996, janë
përfshirë edhe 21 shkrime. Këto shkrime paraqesin një kontinuitet kronologjik të të
gjitha zhvillimeve shoqërore e politike të kohës në fjalë dhe të të gjitha zhvillimeve
dramatike që bëheshin në hapësirën ballkanike, veçmas në Kosovë. Profesor Agani
shquhet me vizionin e tij analitik, me pikëpamjet largpamëse dhe me qëndrimet e
pakompromis për zgjidhjen e drejt, fatlume dhe përfundimtare të çështjes së
Kosovës. Roli i tij në zhvillimet politike dhe sidomos në avancimin e konceptit për
liri dhe demokraci do të mbesin udhërrëfyesi më shembullor i të të gjitha drejtimeve
që e sollën procesin politik në stadin e ri, dhe gjithsesi, roli i tij do të ndikojë
drejtpërdrejt në ndërhyrjen e Bashkësisë Ndërkombëtare në Serbi, dhe sidomos të
Amerikës për ta zgjidhur njëherë e përgjithmonë problemin e çështjes shqiptare në
Ballkanin e trazuar dhe të egërsuar nga ethet shoviniste të shteteve fqinje.

Nga kjo që kemi mësuar nga veprat e prof. Aganit, vijmë në përfundim se secili
popull që do të ketë një personalitet kaq të gjithanshëm dhe një politikan të matur,
analist e dijetar si profesor Aganin, do t’i zgjidh problemet e veta ashtu sikurse
shqiptarët e Kosovës që i bashkuan fatet e tyre me miqtë dhe aleatët botëror për t’u
çliruar njëherë e përgjithmonë nga tutela serbe.

Vepra e gjashtë e Aganit, „Gjuha e dhunës dhe zëri i arsyes“, me analiza, artikuj dhe
komente, është një ditar origjinal i zhvillimeve politike dhe diplomatike të asaj kohe
që kanë ndodhur në Kosovë. Libri i ka 437 faqe dhe është e pajisur me shënimet
plotësuese.

Fehmi Agani: VEPRA 7 – ”PAVARËSIA GJASA DHE SHPRESË“, (Nga marrëveshja
e arsimit deri në Rambuje), 487 faqe. ISBN 9951-05-000-X; ISBN 9951-05-007-7.

Edhe vepra e shtatë e profesor Aganit është e sajuar nga
shkrimet, komentet dhe analizat e botuara në Javoren „Zëri“
në Prishtinë, ku janë përfshirë shkrimet e botuara nga muaji
tetor 1996 dhe deri në muajin mars 1999, përkatësisht mbi 90
shkrime, komente e trajtesa të aktualitetit kohor, tamam siç
thuhet edhe në libër „që nga marrëveshja për arsim e deri në
Rambuje“. Edhe këto shkrime si formë strukturore, ruajnë atë
kronologjinë e kohës dhe të publikimit. Gjithsesi angazhimet e
profesor Aganit do të lidhen në mënyrë sublime me
pikëpamjet e tij të shfaqura gjatë gjithë jetës. Koha në të cilën i
ka shkruar shkrimet dhe komentet e publikuara në
vazhdimësi paraqesin kronologjinë më të besuar, ngase ai

ishte vet një analist dhe dijetar i pazëvendësueshëm. Të gjitha aktivitetet politike dhe
të gjitha kontaktet diplomatike do ta kenë frymëzuar dhe do t’i kenë hapur ide të reja
të cilat ai në forma të ndryshme do t’i bëjë publike, me të cilat mëtonte të sugjeronte

mënyra për të zgjidhur probleme dhe për ta avancuar mendimin politik drejt
zgjidhjes përfundimtare.

Kosova në atë kohë jo vetëm që ishte e mbërthyer nga falangat serbe, nga
paramilitarë e polici të shumta, por Kosova ishte mbërthyer nga struktura të
shumëfishta të shërbimit sekret informativ serb të cilat i kishin futur thellë duart e
tyre në të gjitha organizimet publike e politike dhe sidomos këto struktura kanë
punuar me të ashtuquajturat „Organizata Jo Qeveritare, (OJQ)“ dhe me mjetet e
publikimit informativ të cilat pothuajse gjatë gjithë kohës do të mbjellin konfuzion,
do të hapin dilema dhe do të bëjnë atë që e dëshironin urdhërdhënësit e ideve të
marra. Jo rrallë, profesor Agani, është gjendur në situata dramatike. Por ai kurrë nuk
ngurroi për t’i atakuar në mënyrë publike qoftë nëpër ndeja e tribuna të caktuara,
qoftë edhe përmes mjeteve publike për të cilat ata ishin të sigurt se i kishin në duart e
tyre. Prandaj, ajo që është thënë nga redaksia e botimit të këtyre veprave se „të gjitha
ato informata akademik Agani, edhe kur nuk ishte në gjendje t’i transmetonte në tërësi, nuk
mund të mos i bënte publike në ndonjëfarë mënyre“, është mendim i sforcuar në çastin
kur rilexohen edhe një herë këto trajtesa nga një distancë e tanishme kohore dhe
duke i parë në rrafshin e ndryshimeve të reja.

Jo vetëm nga këto shkrime që janë përmbledhur në Veprën e shtatë të profesor
Aganit, por gjithkund ai ka mbrojtur në mënyrë konsekuente pikëpamjen e tij për
pavarësinë e Kosovës. Në këtë vepër janë përfshirë, 13 shkrime të publikuara në vitin
1996, (përkatësisht në periudhën tetor - dhjetor), 38 shkrime, analiza e komente gjatë
vitit 1997, kurse në vitin 1998 janë 36 shkrime të publikuara dhe vetëm 5 që i ka bërë
në fillim të vitit 1999. Duke mos hyrë në analiza të periudhave të caktuara, pse nuk
ka shkrime të publikuara, dhe dilema të tjera të njohura për pengesat që i bëheshin
në vazhdimësi profesor Aganit, edhe kjo vepër ka peshën historike dhe zbulon
konceptin shkencor dhe tejet profesional e të mirë-filltë të një dijetari dhe eruditit të
çështjes shqiptare.

Vepra e shtatë ka 487 faqe.

Fehmi Agani: VEPRA 8 – “INTERVISTA, REAGIME“, 386 faqe. ISBN 9951-05-
000X; ISBN 9951-008-5.

Korpusi i veprave të akademik Fehmi Agani mbyllet me
vëllimin e tetë, i cili është i sajuar kryesisht nga intervista dhe
reagime në shtypin shqip të Kosovës dhe atë në Maqedoni. Po
ashtu janë përfshirë intervistat e Aganit në shtypin serb e kroat
në hapësirën ballkanike, kurse inter-vistat në shtypin
ndërkombëtar nuk kanë arritur të sigurohen dhe as të
përfshihen në këtë vëllim.

Intervista e parë është botuar në vitin 1990 te gazeta e
studentëve “Bota e re”, 15 shtator 1990, e cila flet për
regjistrimin e LDK-së si parti politike shqiptare në hapësirën
jugosllave si dhe për mundësinë e mbajtjes së zgjedhjeve të lira
në atë kohë.

Një tjetër intervistë e botuar në Bujku/Rilindja, më 9 tetor 1991, merret kryesisht
me çështjen e referendumit që u mbajt po atë vit dhe çështje të tjera në sferën e
zhvillimeve politike. Pastaj, janë përmbledhur intervistat e botuara në revistën
„Kosovarja“, 14 nëntor 1991, „Zëri“, (data i mungon), „Koha“, 1 shkurt 1995.

Profesor Fehmi Agani i përgjigjet pyetjeve të shumta të gazetarëve „Në studion e
gazetarëve të rinj „Faik Konica“, në Prishtinë, në cilësinë e nënkryetarit të LDK-së në
këtë studio. Dr. Fehmi Agani ka folur „për problemin e realizimit të marrë-veshjes, për
lëvizjen shqiptare, për Adem Demaçin, për Rugovën, për tradhtinë, për pavarësinë e Kosovës,
për realizimin e saj gradualisht…“ etj, që është botuar në javoren „Koha“ më 20 nëntor
1996.

Në vazhdim janë botuar edhe intervistat e publikuara në: „Tribuna - SH“, në
Shkup, 1994, (e huazuar nga Radio Toska), dhe intervista e fundit e profesorit pasi u
kthye nga Rambu-lliet të Francës „MARRËVESHJEN ËSHTË DASHUR TA
NËNSHKRUANIM TË SHTUNËN“, Koha ditore, 1 mars 1999. Pra, gjatë një
dhjetëvjetëshi (sipas shënimeve përkatëse, intervista e parë është botuar në vitin
1990), gazetat shqipe në Kosovë i kanë bërë 12 intervista me prof. Fehmi Aganin, tetë
prej të cilave janë përfshirë në „Vepra 8“, dhe katër të tjera në „Vepra 3“, siç kemi
theksuar të botuara në: „Rilindja“ 1990, „Dielli“ 1991, „Shkëndija“ dhjetor 1990, dhe
gazeta “Flaka“ në Shkup më 15 tetor 1994.

Duke i lexuar intervistat, dhe në veçanti duke gjurmuar e hulumtuar edhe
kronologjinë e botimit të tyre, vijmë në një përfundim konstant, mbase mjaft të
dhembshëm dhe të prapësht: fatkeqësisht, mediat shqiptare, vetëm pas vitit 1990
kanë zgjuar interesim për ta intervistuar profesor Aganin dhe kjo ka ndodhur
mesatarisht një intervistë në vit, kurse nga mediat shqiptare në Shqipëri,
(përkatësisht në korpusin prej tetë veprave të Fehmi Aganit), nuk ekziston asnjë
syresh!...

Vlen për t’u theksuar se „deri sot nuk kemi arritur të sigurojmë dokumentacion më të
plotë të intervistave të tij në gjuhë të tjera. Ka mungesa edhe sa u përket intervistave në
shtypin dhe mediat serbo - kroatisht“, (shënim i redaksisë „Vepra 8“, faqe 5).

Në faqen 97 të kësaj vepre është botuar e vetmja intervistë e botuar në italisht në
“LIMES 3”, Roma 1998, e përkthyer nga R.I., kurse ato të botuara në shtypin serb dhe
kroat janë 26 intervista, të cilat i kanë përkthyer: Hivzi Islami, Zenun Çelaj, Mentor
Agani, (djali i profesorit). Por, në këtë drejtim, një mënyrë apo në një tjetër kanë
kontribuar edhe dr. Zekeria Cana, Sylë Osmanaj, lektor, Bardh Hamzaj, Fahri Musliu e
ndonjë tjetër.

Në shtojcën “reagime” janë botuar katër reagime, dy prej të cilave në vitin 1980, që
kanë të bëjnë me Rexhep Qosjen me rastin e publikimit të librit “Morfologjia e një
fushate”, morfologji që në një mënyrë apo në një tjetër i ka përfshirë shumë
personalitete, në mesin e tyre edhe prof. Aganin. Nëse tani lexohen këto dy reagime të
prof. Aganit dhe të analizohet “Morfologjia e një fushate” edhe lexuesi më i thjeshtë do
të kuptojë raportet ndërmjet shtresës intelektuale të Kosovës, inatet e tyre, që për
pasoj janë reflektuar në zhvillimet e më vonshme, natyrisht jo pa pasoja.

Po ashtu janë botuar edhe dy reagime të profesor Aganit që janë publikuar në
gazetën beogradase “Nasha Borba” gjatë vitit 1997, reagimi i parë mban titullin
“Kosova – e aneksuar apo iu bashkua Serbisë me rrugë kushtetuese?” (gusht 1997), dhe
reagimi i dytë “Nuk ka Serbi demokratike me aneksim të Kosovës”, e njëjta gazetë, (13
shtator 1997).

Në fund të librit, përkatësisht, vëllimi i veprave të Fehmi Aganit mbyllet me
publikimin e dy letrave të tij: E para është e vitit 1969 që ia drejton “Komitetit dhe
Kuvendit Krahinor”, kurse letra tjetër i drejtohet intelektualit në mërgim Arshi Pipa, në
të cilën flet rreth konsultave gjuhësore të mbajtura në Prishtinë gjatë vitit 1968, kurse
në pjesën e dytë të letrës, profesor Fehmi Agani i kërkon A.Pipës literaturë për
zhvillimet politike në Shqipëri si material i domosdoshëm për ta përgatitur
disertacionin e nisur për: „Partitë dhe grupet poli-tike në Shqipëri gjatë Luftës së Dytë
Botërore (1939 - 1945)“, (është fjala për literaturën e botuar në Perëndim).

Disertacioni i tij është përfshirë në veprën e katërt të këtij vëllimi. Kjo letër
interesante, sado që mendojmë se do të ishte më mirë sikurse të ishte futur te “Vepra
4”, prapëse-prapë e ka mbyllur librin, përkatësisht kompletin e librave në mënyrë
interesante.

Ndonëse nuk e përfolëm letrën drejtuar “Komitetit dhe Kuvendit Krahinor” që është
një dokument i rrallë. Letra shpjegon angazhimet e prof. Aganit qysh atëherë. Janë
këto arsye që ai mbetet një figurë e shquar, vlerat e të cilit dita më ditë po
lartësoheshin, duke u bërë si një strumbullar për rreth të cilit lidheshin të gjitha
zhvillimet e më vonshme politike e shoqërore në Kosovën e përvuajtur.

Vepra e tetë ka gjithsejtë 386 faqe, dhe si tërësi kompleti i veprave të akademik
prof. dr. Fehmi Aganit përfshihet në 3260 faqe.

SHËNIME PËR AUTORIN:

Fehmi Agani (23.01.1932 - 06.05.1999). Lindi në Gjakovë. Shkollën fillore e kreu në vendlindje,
gjimnazin në Prishtinë kurse Fakultetin Filozofik në Universitetin e Beogradit ku u diplomua në
filozofi në vitin 1959. Studimet pasuniversitare i vazhdoi në shkencat politike po pranë Universitetit të
Beogradit dhe në vitin 1965 u magjistrua në këtë disiplinë shkencore. Në vitin 1973, në Fakultetin
Filozofik të Universitetit të Prishtinës mori titullin doktor i shkencave sociologjike. Fehmi Agani tërë
jetën punoi në institucionet vitale të shkencës dhe kulturës në Kosovë dhe një kohë të gjatë ishte
profesor universitar. Ai ishte mendja dhe dija e shumë proceseve shoqërore e politike në Kosovë.
Veprat e botuara: “Në rrjedha të mendimit sociologjik” 1990, „Sociologjia - tekst për shkolla të
mesme“ 1996, e ribotuar në vitin 2001. „Vepra 1 - 8“ 2002.

Create PDF with PDF4U. If you wish to remove this line, please click here to purchase the full version

http://www.pdfpdf.com

